
             VIRK starfsendurhæfingarsjóð


Hlutverk Starfsendurhæfingarsjóðs (VIRK) er að draga markvisst úr líkum á því að launafólk hverfi af vinnumarkaði vegna varanlegrar örorku, með aukinni virkni, eflingu endurhæfingar og öðrum úrræðum. Á Austurlandi vinnur VIRK í samstarfi við öll stéttarfélög launamanna á svæðinu og StarfA – Starfsendurhæfingu Austurlands.
Viðtal hjá ráðgjafa
Stjórn Starfsmannafélags Fjarðabyggðar (STAF) leggur ríka áherslu á að félagsmenn nýti sér þau úrræði sem Virk, Starfsendurhæfingarsjóður hefur uppá að bjóða verði þeir fyrir áföllum sem gætu leitt til atvinnumissis.
Ráðgjafi í starfsendurhæfingu veitir einstaklingum aðstoð við að viðhalda og efla virkni til vinnu. Ráðgjafi vinnur í nánu samstarfi við viðkomandi einstakling, heldur utan um mál hans og aðstoðar hann við að fá nauðsynlegan stuðning ásamt þeim bótum sem hann á rétt á. Ráðgjafi hefur einnig aðgang að ýmsum úrræðum og stuðningsaðilum sem veitt geta einstaklingum viðeigandi meðferð sem miðar að því að efla vinnugetu og varðveita vinnusamband einstaklings.
Ráðgjafinn starfar í nánu samstarfi við fjölbreyttan hóp sérfræðinga á vegum Starfsendurhæfingarsjóðs. Hann starfar eftir ákveðnum vinnuferlum og reglum sjóðsins og fær víðtækan stuðning, fræðslu og aðstoð frá Starfsendurhæfingarsjóði.
Sem dæmi um þennan stuðning má nefna:
· Ráðgjöf og hvatningu sem tekur mið af aðstæðum einstaklings
· Mat á starfshæfni sem tekur mið af bæði heilsufarslegum og félagslegum þáttum
· Aðstoð við gerð og eftirfylgni einstaklingsbundinnar áætlunar um aukna virkni,   heilsueflingu og endurhæfingu
· Aðstoð og leiðbeiningar til að tryggt sé að viðkomandi einstaklingur fái það sem honum ber innan kerfisins
· Aðstoð frá sérfræðingum eftir mat á stöðu einstaklings hverju sinni. Hér getur t.d. verið um að ræða aðstoð lækna, sálfræðinga, iðjuþjálfa, sjúkraþjálfara, félagsráðgjafa, náms- og starfsráðgjafa o.s.frv.
· Aðstoð í formi stuðnings til náms sem hefur það að markmiði að auka vinnugetu einstaklings
· Aðstoð í formi skipulagðrar starfsendurhæfingar þar sem einstaklingurinn, atvinnurekandinn og mismunandi fagaðilar vinna saman við að finna leiðir til aukinnar vinnugetu

Hjá Starfsendurhæfingarsjóði er farið með allar upplýsingar um einstaklinga sem trúnaðarmál og í samræmi við ákvæði laga og reglna um persónuvernd. Strangar öryggisreglur gilda um öll vinnuferli, upplýsingaöflun, meðhöndlun og vistun gagna.
Margar leiðir eru inn í ferlið. Algengast er að einstaklingur komi gegnum sjúkrasjóð og stéttarfélagið. Aðrar leiðir eru t.d. að félagsmenn geta sjálfir haft samband við ráðgjafa, heilsugæslan getur vísað á ráðgjafa og atvinnurekandinn getur kallað til ráðgjafa.

